
Rhwygo llen y Deml
-
gan Catrin Roberts
Cefndir Beiblaidd:

Mathew 27:45-54; Marc15:33-41; Luc 23:44-49 
Cymeriadau:

Offeiriad

Gweithiwr Siop Cartrefi Clyd Caersalem (Soft Furnishings)

Darllenydd

Offer:
Arwydd “Y Deml”; arwydd “Siop”; 2 ffôn symudol; darn o ddefnydd a thâp mesur, llyfr Tudalennau Melyn; 2 fwrdd; cadeiriau; pen/papur

Bydd angen rhannu’r llwyfan gan arddangos arwydd “Y Deml” ar un ochr, a’r arwydd “Siop” ar yr ochr arall.  Y Gweithiwr yn dod i’r llwyfan ac yn dechrau mesur defnydd – plygu etc.  Yr offeiriad yn dod i’r llwyfan ac yn codi’r Tudalennau Melyn  oddi ar y bwrdd, edrych am rif ac yna ffonio.  Gweithiwr Siop yn ateb. (rhaid cofio diffodd y ffoniau wedi i ffôn y gweithiwr ganu!)

Gweithiwr Siop:
Helo!  Siop Cartrefi Clyd Caersalem.

Offeiriad:
Helo!  Noswaith dda.  Ydych chi’n gwneud gwaith ar lenni, os gwelwch yn dda?

G.S.:
Ydyn, Syr. Rydyn ni’n cynnig gwasanaeth llenni llawn – mesur, dewis o ddefnyddiau, gwnïo a gosod.  Popeth yn y pris.

Offeiriad:

Reit.  Beth am drwsio llenni?

G.S.:
Dim problem o gwbl, Syr.  Beth sy wedi digwydd – y plant wedi bod wrthi gyda siswrn?  Cath fach hefo ewinedd siarp?  Y wraig wedi cael tantrum bach?

Offeiriad:

Nid jôc ydy hyn!  Ydych chi’n trwsio llenni?  Ydych neu nac ydych!

G.S.:


Ww! Mae’n ddrwg gen i, Syr.   Ydyn ydy’r ateb.

Offeiriad:

Iawn. Ydych chi’n barod i ddod allan heno? 

G.S.:
Heno?  Ond mae hi’n Saboth, Syr.  A dweud y gwir, dylwn i ddim fod wedi ateb y ffôn!

Offeiriad:
Paid poeni am hynny. Fe wnawn ni offrymu aberth arbennig os oes angen.  Ateb fi!  Ddoi di allan heno?

G.S.:


Double pay, Syr?

Offeiriad:
 
Ie, ie – unrhyw beth.

G.S.:
Iawn, Syr. Falch o fod o gymorth.  Beth ydy maint y llenni, Syr?  Hynny ydy, faint o waith trwsio sy arnyn nhw?

Offeiriad:
Maen nhw tua.....ta....Maen nhw’n fawr....y llenni mwyaf welaist ti erioed.  Fe gei di weld  ar ôl cyrraedd.

G.S.:


Iawn, Syr.  A’r cyfeiriad?

Offeiriad:

Y Deml, Jerwsalem.

G.S.:


(yn ysgrifennu’r cyfeiriad i lawr ac ail adrodd wrth ysgrifennu) 

Y Deml, Jerwsalem.  
(stopio ysgrifennu’n sydyn ac edrych i fyny) 

Y Deml Jerwsalem?

Offeiriad:

Ie.

G.S:


Ga i fod mor hy â gofyn pa lenni sy angen eu trwsio yn y Deml, Syr?

(distawrwydd)

G.S.


Syr?  Ydych chi dal yno?

Offeiriad:
Ydw. Reit, mae hyn yn gyfrinachol, OK?  Rhaid i ti ddod yma i drwsio’r llen rhwng y Lle Sanctaidd a’r Lle Mwyaf Sanctaidd.

G.S.:


(yn eistedd i lawr yn sydyn)

Offeiriad:

Helo?  Helo?  Wyt ti yno?

G.S.:


Mae’n wir felly.

Offeiriad:

Beth sy’n wir?

G.S.:
Pan wnaeth Iesu o Nasareth farw heddiw ar y groes, rhwygodd llen y deml.

Offeiriad:

Na, na.  Does dim cysylltiad rhwng y ddau beth.

G.S.:


Beth ddigwyddodd ‘te?

Offeiriad:
Dydyn ni ddim yn gwybod. Daeargryn wedi rhoi straen ar y defnydd, mae’n siŵr.

G.S.:


Ond mae’r defnydd fel carped tew!  Duw sy tu cefn i hyn.  Mae



rhywbeth mawr wedi digwydd yn Jerwsalem heddiw.  Dywedodd Iesu 

fod o’n mynd i ddinistrio’r Deml mewn tri diwrnod!

Offeiriad:
Stopia rwdlan, ddyn!  Wyt ti’n barod i ddod?  Rhaid i ti ddod.  Mae hyn yn argyfwng.

G.S.:
Ond bydd rhaid i mi fynd at y Lle Mwyaf Sanctaidd i wneud y gwaith.  Mae hynny yn erbyn y Ddeddf. Dim ond offeiriaid sy’n cael mynd i’r Lle, a’r Prif Offeiriad i’r Lle Mwyaf Sanctaidd!

Offeiriad:

(llais yn ymbil) Plis.  Rhaid i ti ddod.

(distawrwydd am ychydig)

G.S.:


Deg gwaith yn fwy na’r tâl arferol?

Offeiriad:
Cytuno!  Fyddai’n disgwyl amdanat wrth y Porth Prydferth mewn hanner awr.

G.S.:


Iawn. (y ddau yn rhoi ffôn i lawr)

Dim ond un broblem sy rŵan. Sut alla i drwsio’r llen hefo llygaid ar gau?  Ac oes gen i nodwydd ddigon mawr i wneud y gwaith?

Darllenydd:
Felly, ffrindiau annwyl, gallwn bellach fynd i mewn i'r “Lle Mwyaf Sanctaidd” yn y nefoedd, am fod gwaed Iesu wedi ei dywallt yn aberth.  Dyma’r ffordd newydd sydd wedi ei hagor i ni drwy’r llen (am fod Iesu wedi aberthu ei gorff ei hun) – y ffordd i fywyd!  Mae gynnon ni’r Meseia, yn archoffeiriad gwych gydag awdurdod dros deulu Duw, felly gadewch i ni glosio at Dduw gyda didwylledd, gan ymddiried yn llwyr ynddo.  Mae’n cydwybod euog ni wedi ei glanhau drwy i’w waed gael ei daenellu arnon ni, a dyn ni wedi’n golchi gyda dŵr glân. Felly gadewch i ni ddal gafael yn y gobaith dyn ni'n ddweud sydd gynnon ni.  Mae Duw yn siŵr o wneud beth mae wedi ei addo!  A gadewch i ni feddwl am ffyrdd i annog ein gilydd i ddangos cariad a gwneud daioni.  Mae’n bwysig ein bod yn dal ati i gyfarfod â'n gilydd. 
(Hebreaid  10:19-25)

